
Januar je mjesec početka mnogih velikih stvari 
koje nas čekaju u godini koja je pred nama! 
Kao i svaki put do sada, Fondacija Hastor 
u novu godinu ulazi s novim ambicijama, 
planovima, ciljevima, ali i novim stipendistima 
koji će proširiti našu mnogobrojnu porodicu 
i unijeti osvježenje gradeći nova prijateljstva. 
Shodno tome, u subotu, 20. januara tekuće 
godine, održan je, sada već tradicionalni, 
sastanak s novim studentima stipendistima 
Fondacije Hastor. Cilj sastanka bio je da se 
novi stipendisti upoznaju međusobno, ali i 
da se upoznaju s konceptom volontiranja 
i volonterskim angažmanima u okviru 
Fondacije Hastor.

Dobrodošlicu svim studentima poželjele su 
direktorica Fondacije Hastor Lejla Đonlagić 
i koordinatorica Odjela za obrazovanje i 
razvoj Emra Kulo-Begić. Na samom početku 
sastanka novi stipendisti su se međusobno 
upoznali, jer je Fondacija Hastor uvijek bila 
mjesto širenja poznanstava i upoznavanja 
novih prijatelja. Nakon toga, direktorica je 
nove stipendiste upoznala s misijom, vizijom i 
značajem Fondacije Hastor koja na prostorima 
Bosne i Hercegovine skoro 18 godina pruža 
dugoročnu finansijsku i mentorsku podršku 
djeci i mladima te na taj način daje doprinos 
izgradnji prosperitetnijeg bh. društva.

Kao glavni postulat Fondacije Hastor, 
direktorica je predstavila značaj volonterskog 
procesa koji je prethodnih godina doveden 
na veoma visok nivo. Skrenula je pažnju na 
to da je cilj volonterskih sati koji se sprovode 
svakog mjeseca da se u stipendistima pobude 

najljepše ljudske osobine: empatija, osjećaj 
pripadnosti zajednici, marljivost i humanost 
te da se stipendistima pruži  prilika da se 
usavršavaju i stječu znanja i vještine koje ih 
čine kompetitivnijim na tržištu rada.

Novim stipendistima Fondacije Hastor 
održana je i obuka koju je vodila Irma 
Lipovac, dugogodišnja    stipendistica  koja  
kao  mentorica koordinatorica pomaže 
stipendistima da što kvalitetnije izvršavaju 
svoje volonterske aktivnosti. Kako bi nove 
stipendiste što bolje pripremila za buduće 
volonterske aktivnosti, Irma je predstavila 
kako to izgleda volontiranje u Fondaciji 
Hastor s gledišta jednog studenta. Irma 
je, kao neko ko već godinama volontira u 
okviru Fondacije, svoje znanje prenijela na 
nove stipendiste i govorila im o načinima 
kako da što bolje i kreativnije volontiraju s 
učenicima stipendistima, podijelila s njima 
vještine i savjete te govorila o pedagoškim 
pristupima u toku volonterskih sastanaka, 
ali i instruktivne nastave. Novi stipendisti na 
ovaj način uspjeli su doživjeti duh Fondacije 
Hastor, upoznati koncept rada i volontiranja 
kako bi na što bolji i efektniji način obavljali 
volonterske aktivnosti koje ih čekaju. 

Održan sastanak s novim
studentima stipendistima Fondacije Hastor

Neskromno možemo reći da stipendisti nisu krili svoje oduševljenje što su upravo oni dobili priliku 
da budu dio Fondacije Hastor i tu ostave svoje tragove. Stipendista Nermin Osmanović istakao je:

Izuzetno smo sretni i ponosni što smo postali bogatiji za još jednu grupu vrijednih 
mladih ljudi koji će zasigurno svojim radom i trudom ostaviti trag u Fondaciji, ali i društvu 
i okruženju u kojem djeluju. Fondacija Hastor svakim danom raste i ispunjava svoju 
viziju te po ko zna koji put piše pozitivne priče u bosanskohercegovačkom društvu.

Pripemila: Begić Adelisa

Uzbuđen sam zbog predstojećih aktivnosti, ali i svega drugog što 
će mi predstavljati nove izazove i nove prilike za učenje. Također, 
smatram da je velika čast biti dio svega što je povezano s Fondacijom 
Hastor i da je to jedna velika odgovornost koju ozbiljno i odlučno 
prihvatam.

“ ”

Predstavljanje novih stipendista
Kako smo i najavili, u ovomjesečnom Newsletteru koristimo priliku predstaviti vam dio novih 
stipendista i još jednom pokazati kako Fondacija širi svoj opseg podrške mladim ljudima. Uvjereni 
smo da će ovi ambiciozni studenti pružiti važan doprinos ostvarivanju filantropskih ciljeva u našem 
društvu. Fondacija Hastor nastavlja podsticati mlade pojedince s uvjerenjem da će naši stipendisti 
postati ne samo lideri u svojim područjima već i nositelji promjena koje će oblikovati budućnost 
zajednice. Također, koristimo ovu priliku da im poželimo dobrodošlicu u našu veliku porodicu!

Anesa Resić dolazi iz Sarajeva i studentica 
je četvrte godine Fakulteta zdravstvenih 
studija Univerziteta u Sarajevu – Odsjek za 
radiološke tehnologije. Kako kazuje, ljubav 
prema prirodnim naukama pojavila se još 
u srednjoj školi, kada se njima počela i 
aktivnije baviti. Fondaciju Hastor otkrila je 
zahvaljujući prijateljima koji su dugogodišnji 
stipendisti. Anesa smatra da koncept 
volonterskog angažmana unutar Fondacije 
Hastor predstavlja inovativan pristup koji 
potiče razvoj različitih vještina te sposobnosti 
prilagođavanja različitim situacijama i 
ulogama. Ovaj pristup može pružiti značajan 
doprinos budućem razvoju mladih ljudi.

Sretna sam što sam postala stipendistica 
Fondacije Hastor i što su u meni prepoznali 
nekoga ko se uklapa u ovu inspirativnu priču. 
Dakle, to je priča kojoj je cilj pružiti podršku i 
vjetar u leđa mladim ljudima da iskoriste svoj 
puni potencijal i sretna sam što sam dobila 
priliku biti dio nje.

Selma Krivokapa stipendistica je koja 
dolazi iz Kaknja. Studentica je druge godine 
Internacionalnog univerziteta u Sarajevu 
– Odsjek za menadžment. Njen put nosi 
pečat odlučnosti  i predanosti, oblikujući 
perspektivnu budućnost usmjerenu ka 
menadžmentu. Selminu odluku definira 
sposobnost komunikacije s ljudima i njen 
interes za projekte usmjerene prema održivom 
razvoju. Njena strast prema ekologiji i 
uključenost u projekte posvećene poboljšanju 
života na našoj planeti prisutne su još od 
djetinjstva. Za porodicu Fondacije Hastor 
saznala je zahvaljujući našoj dugogodišnjoj 
stipendistici.

Izuzetnu čast i ponos osjetila sam kada 
sam saznala da sam postala stipendistica 
Fondacije Hastor. Odmah je započelo 
upoznavanje i razmjena ideja. S nestrpljenjem 
očekujem nastavak volontiranja u oblasti 
edukacije osnovnoškolaca i srednjoškolaca. 
Akumuliram znanje kako bih ga mogla 
prenijeti mladim stipendistima. Iako je trenutni 
raspored izazovan, isplati se. Učiti, raditi i 
volontirati uistinu vrijedi.

NOVOSTI

Nermin Osmanović rođen je u američkom 
gradu Columbia, u saveznoj  državi  Missouri. 
Poslije  kratkog života u Americi, doselio 
se u Vogošću. Nakon završene srednje 
škole Nermin je odlučio ostati u Bosni i 
Hercegovini, gdje nastavlja obrazovanje na 
Internacionalnom Burch univerzitetu. Upisao 
je smjer elektrotehnike, motiviran svojom 
strašću i poznavanjem matematike, fizike i 
sličnih naučnih disciplina. 

Za Fondaciju Hastor saznao sam putem 
medijskih portala, a više sam saznao 
svojevoljnim istraživanjem web-stranice kao 
i zvaničnih profila na društvenim mrežama. 
Za razliku od mnogih drugih institucija ili 
organizacija koje nude stipendije studentima 
i učenicima, ovo je jedan od rijetkih slučajeva 
gdje su stipendisti uključeni u volonterske 
aktivnosti. Svi stipendisti i stipendistice 
imaju priliku pomoći pojedinačno drugim 
ljudima, ali  i  kolektivno doprinijeti zajednici 
na određen način i time stjecati značajna i 
vrijedna iskustva kao i brojna poznanstva.

Amina Pivić dolazi iz Zenice. Studentica 
je druge godine Filozofskog fakulteta 
Univerziteta u Zenici – Odsjek za njemački 
jezik i književnost. Intrigirana je procesom 
učenja i podučavanja, posebno stranih 
jezika, jer smatra da je to poveznica s drugim 
kulturama. Aminin angažman usklađen je 
s vizijom Fondacije Hastor koja se predano 
bavi pružanjem podrške i poticanjem 
sveobuhvatnog razvoja mladih pojedinaca.

Postati stipendistica Fondacije Hastor za 
mene znači ne samo podršku u obrazovanju 
već i priliku za doprinos zajednici i izgradnju 
veza s ljudima koji dijele slične ciljeve. 
Fondacija  Hastor za  mene predstavlja  
ključnu podršku omogućavajući mi da 
slijedim svoje strasti i ostvarim svoje 
obrazovne ciljeve. Biti dio Fondacije Hastor 
donosi mi ne samo materijalnu pomoć, 
već i osjećaj zajedništva i podrške na putu 
ostvarivanja mojih profesionalnih ciljeva.

Merjema Hodžić dolazi iz Tešnja. Studentica je treće 
godine na Fakultetu političkih nauka Univerziteta 
u Sarajevu – Odsjek za žurnalistiku. Upis na studij 
proizašao je iz njenog uvjerenja da su novinari čuvari 
demokratskih vrijednosti. 

Za  Fondaciju  Hastor  saznala sam na  fakultetu. 
Asistentica nam je kazala za odličnu priliku u vidu 
stipendije i volonterskih aktivnosti. Odlučila sam 
aplicirati jer želim steći nova znanja, sklopiti nova 
prijateljstva i volontirati. To što sam stipendistica 
Fondacije Hastor za mene predstavlja izvjesnu podršku 

NOVOSTI

u obrazovanju, ali i priliku za to da kao mlada osoba učinim ovaj svijet malo boljim mjestom, u 
duhu izreke: misli globalno, djeluj lokalno.

Lorens Stranjak dolazi iz Mostara i student 
je druge godine na Filozofskom fakultetu 
Univerziteta u Sarajevu – Odsjek za historiju. 
Srednjoškolsko obrazovanje stekao je u 
Gimnaziji Mostar. Odluka da studira historiju 
proizašla je, kako ističe, iz želje da slijedi svoje 
srce jer je oduvijek osjećao povezanost s 
tom granom nauke. Lorens navodi kako je za 
Fondaciju Hastor saznao od prijateljice koja je 
s njim vrlo rado i često razgovarala o svom 
volonterskom angažmanu.

Iznimno mi je drago da sam postao dio 
pozitivne priče Fondacije Hastor te se 
nadam da ću kroz svoje aktivnosti donositi 
javno dobro, ali i da ću brusiti svoje vještine. 
Smatram da je ovo izvanredna prilika za 
đake, studente i studentice da porade na sebi 
te da nekoga drugog usreće.

Asmir Omerdić stipendista je koji dolazi 
iz Bihaća. Student je druge godine 
Fakulteta za ekonomiju i društvene nauke 
na Internacionalnom Burch univerzitetu – 
Odsjek za bankarstvo i finansije. Izabrao je 
ovu profesionalnu orijentaciju zbog vlastitog 
interesovanja za oblast biznisa i poduzetništva. 
Izražava duboku naklonost prema kritičkom 
mišljenju, ističući svoju sposobnost analize, 
dok istovremeno pokazuje predanost u 
rješavanju izazovnih zadataka. 

Za mene biti stipendista Fondacije Hastor 
znači biti svjetionik nade za sve oko nas. 
Kroz naše aktivnosti možemo doprinijeti 
promjenama  o kojima svakodnevno pričamo.

Anela Porča studentica je Internacionalnog Burch 
univerziteta – Odsjek za digitalne komunikacije i odnose 
s javnošću. Trenutno živi u Visokom, gdje je i odrasla i 
završila Franjevačku klasičnu gimnaziju. Oduvijek je bila 
intrigirana domenom digitalnih komunikacija i odnosa 
s javnošću, a s vremenom razvila je strast prema ovom 
sektoru, što ju je i usmjerilo na njen sadašnji akademski 
put.

Istaknuti dio moje akademske priče sada je i činjenica da 
sam postala stipendistica Fondacije Hastor. Inspirirana 

uspjehom starije sestre, koja je također bila stipendistica Fondacije, odlučila sam slijediti njen put. 
Vjerujem da će mi ova stipendija pomoći da svoje obrazovanje nastavim s punim entuzijazmom i 
predanošću. Moja želja je graditi karijeru na području digitalnih komunikacija, doprinoseći društvu 
svojim vještinama i znanjem. S uvjerenjem u važnost online komunikacije, s entuzijazmom i žarom 
za učenjem, radujem se svakom koraku svoje akademske i profesionalne avanture znajući da će 
Fondacija Hastor nesumnjivo imati važnu ulogu u ostvarivanju mojih ciljeva.

Pripremila: Semina Sadiković

NOVOSTI

Amar Velagić
Uloga Fondacije Hastor u životu njenih stipendista je 
nemjerljiva, što stipendisti svakodnevno naglašavaju 
navodeći kako su upravo ovdje pronašli inspiraciju 
za aktivan rad na vlastitom unapređenju. Mnogi od 
njih upravo u okvirima Fondacije Hastor nauče šta 
to zapravo jeste volontiranje i koje su njegove koristi 
te s vremenom te koristi počinju promovisati kroz 
vlastita djelovanja u njihovim okruženjima. Mnogi od 
njih u Fondaciji Hastor prepoznaju priliku za primjenu 
znanja stečenih na fakultetu, ali i priliku za učenje 
novih stvari i širenje svojih vidika. Jedan od takvih je 
i Amar Velagić koji je Fondaciju Hastor prepoznao 
kao prostor za vlastiti napredak te se svakodnevno 
trudi to pokazati kroz svoje aktivnosti i doprinos u 
Fondaciji Hastor.

Amar dolazi iz Bugojna i stipendista je Fondacije 
Hastor već više od deset godina. Završio je studij 
latinskog jezika i rimske književnosti te pedagogije 
na Filozofskom fakultetu Univerziteta u Sarajevu, 
a trenutno pohađa master studij pedagogije na 
istom fakultetu. Za trud, zalaganje i uspjeh na 
spomenutom fakultetu na kraju prvog ciklusa 
studija ostvario je univerzitetsko priznanje Srebrena 
značka. Pored toga što se svojim angažmanom 
istakao u akademskom smislu, Amar je i organizator 
dva pjesnička zbornika za mlade pjesnike u Bosni i 
Hercegovini, a volontirao je i na različitim pozicijama 
u nevladinim organizacijama te bio angažiran na 
različitim nacionalnim i internacionalnim projektima.
 
Kad je posrijedi njegov angažman u Fondaciji Hastor, 
imao je priliku volontirati na razne načine. Na samom 
početku njegova volonterskog puta u Fondaciji 
Hastor bio je mentor grupi mlađih stipendista, a 
posljednjih godinu dana volontira u monitoring timu. 
Volontiranje u okviru monitoring tima podrazumijeva 
online ili uživo posjete mentorskim sastancima naših 
stipendista kako bismo stekli jasniju sliku o načinu 
na koji provode svoje volonterske sate. Također, 
monitoring tim zadužen je da prilikom posjete 
mentorskim sastancima procjeni kvalitetnost 
aktivnosti koje naši studenti stipendisti sprovode 
s mlađim generacijama te prepozna značaj tih 
aktivnosti za učenike i studente. Potom, tim 
za monitoring sačinjava izvještaje koji služe za 
unapređenje tog dijela volonterskog procesa.

Fondacija je prepoznala Amarov potencijal 
pa je za vrijeme pripreme novog modela 
volontiranja bio angažiran i na volonterskim 
aktivnostima pružanja pedagoško- 
-psiholoških i didaktično-metodičkih 
smjernica stipendistima koji volontiraju s 
učenicima stipendistima. Kako je imao priliku 
stipendistima mentorima prenijeti znanje iz 
PPDM (pedagoško-psihološko-didaktičko- 
-metodičke) grupe kompetencija, Amar ističe 
da mu je bilo posebno zadovoljstvo vidjeti da 
Fondacija Hastor svoje stipendiste usmjerava 
ka primarnim profesijama i interesovanjima i 
omogućuje svima cjeloživotni rast i razvoj te 
im nudi priliku da praktično upotrijebe svoja 
znanja stečena na fakultetima. Naglašava da 
je neizmjerno zahvalan Fondaciji što vraća 
dignitet humanizmu na različite načine.

Amar vrlo rado naglašava pozitivan utjecaj 
Fondacije Hastor na njegov uzlazni put uspjeha 
i obrazovanja. U njegovom životu volontiranje 
u Fondaciji probudilo je odgovornost i 
svijest da se posao svakog od nas zasniva 
na kontinuiranosti i određenim navikama, 
rutinama, a ono što je najvažnije, podstiče 
humanost koja nije zasnovana na samoljublju, 
već na sinergiji, kohezivnosti i empatiji ljudi. 
Za njega volontirati znači profitirati u ličnom 
rastu i razvoju, ne zaboraviti temeljnu ljudsku 
vrijednost, pomoći drugima u svakoj situaciji, 
ne samo kada je nužda.

Za kraj, Amar poručuje da našim generacijama 
nedostaje upravo ono što Fondacija Hastor 
promovira  od samog svog osnivanja – rad 
na sebi, čvrstina, ustrajnost, sigurnost te 
emocionalna kompetencija.

U Fondaciji Hastor naučio sam da trebamo 
graditi stubove društva zasnovane na 
radu na sebi i svojoj ličnosti, stručnosti, 
kvalifikacijama i kompetencijama koje 
posjedujemo. Također, ta velika porodica čiji 
sam član više od deset godina utkala je u 
mene nit ustrajnosti – u ideji izgradnje mira, 
blagostanja, zajedništva, interkulturalnog 
dijaloga i zdravog odnosa, prepoznavanju 
emocija drugih i razumijevanja. Spoznao 
sam da ukoliko slijedimo put popločan 
vrijednostima humanizma, duša neće izgubiti 
svoj sjaj – ljubav.

Smatram da svako od nas 
stipendista može nastaviti 
promovirati primarne intencije 
koje Fondacija postavlja i da 
smo uvijek tu jedni za druge. 
Graditi zdrav kolektivistički 
duh izgrađen na uspješnim 
plećima indvidue osnovni je 
faktor čuvanja Planete. 

“
”

Pripremila: Aldina Šaljić

STIPENDISTA
MJESECA



9

Lejla Bolukbaši
Volonterski angažman ima posebno mjesto u djelovanju Fondacije Hastor. Volontirajući kreiramo 
promjene u društvu, ali i u nama samima. Svi stipendisti Fondacije posebno ističu da je iskustvo 
koje stječu prilikom volonterskih aktivnosti od izuzetnog značaja za njihov budući poslovni uspjeh. 
Bosna i Hercegovina mjesto je gdje se mladi ljudi trude istaći svojim postignućima i doprinosima 
zajednici i na taj način stvoriti ljepše društvo za sve nas. Jedna od takvih mladih osoba koja od 
malih nogu ispunjava sve ovo što smo gore naveli jeste stipendistica Lejla Bolukbaši. 

U velikoj porodici Fondacije Hastor Lejla je već dvije godine. Učenica je devetog razreda „Prve 
osnovne škole“, Ilidža. Svojom snažnom predanošću učenju, istraživanju i volontiranju Lejla, još 
kao učenica, predstavlja izvor inspiracije za sve nas.

Ona pokazuje iznimnu težnju postizanju vrhunskih rezultata. Njena strast prema znanju ne poznaje 
granice, a oni koji je poznaju hvale je zbog truda koji ulaže u sve što radi. Lejlu krase osobine 
poput odgovornosti, samopouzdanja, susretljivosti te oduvijek stremi ka visokim ciljevima. Pored 
izuzetnog uspjeha u okviru nastavnih predmeta u školi, Lejla se ističe i u okvirima takmičenja 
koja prelaze nivo škole. Naime, dosad je učestvovala na kantonalnim takmičenjima iz turskog 
jezika, a trenutno je zaokupljena pripremama za buduća kantonalna takmičenja koja ju čekaju.

Osim gore navedenih aktivnosti, Lejla je već pet 
godina aktivna članica muzičkog hora u svojoj 
školi. Učestvuje na raznim manifestacijama – 
obilježavanjima općinskih  i  državnih praznika. 
Treba spomenuti i to da joj nije strana ni 
izloženost medijskoj  pažnji  jer  je već nekoliko 
puta učestvovala u televizijskim i radijskim 
emisijama. Tu se posebno spominju njeni nastupi 
na Face televiziji i na Radiju Bir. S ponosom se 
prisjeća tih događaja i kaže da su joj to posebno 
draga iskustva.

Volontersko angažiranje u sklopu različitih 
organizacija pokazuje njenu duboku predanost 
dobrobiti zajednice. Bilo da je riječ o organiziranju 
humanitarnih događanja ili poticanju  vršnjaka 
na djelovanje, Lejla je postala simbol volonterke 
u svom okruženju. Ovdje bismo se ponovo 
trebali prisjetiti na to da je Lejla učenica devetog 
razreda!

RAM - RUBRIKA
AKTIVNIH MLADIH

Ako ste pomislili da je to sve i da jedna djevojčica devetog razreda ima već i previše aktivnosti, 
prevarili ste se, jer volonteri poput Lejle ne moraju nužno imati vremena – oni imaju srce. Lejla se 
ističe i kroz humanitarni rad. Kao volonterka u sklopu škole učestvovala je u prikupljanju novca 
za djecu Palestine. Kaže da volontiranje za nju predstavlja nesebičan doprinos zajednici:

Naša stipendistica posebno ističe zahvalnost Fondaciji. Stipendija joj olakšava školske troškove 
te joj pruža podršku na putu ostvarivanja snova o završetku gimnazije i daljnjem studiranju. Ona 
se osvrnula i na to šta za nju predstavlja volontiranje u raznim projektima, uključujući aktivnosti 
Fondacije Hastor:

Za mene to predstavlja ne samo priliku za lijepo druženje već i izvor neprocjenjivog iskustva koje 
će mi biti od pomoći u budućnosti. Za mene Fondacija Hastor nije samo finansijska podrška, već 
i ključni faktor prema budućem uspjehu.

Kroz volontiranje pojedinci stječu nove vještine, grade zajedništvo 
te imaju priliku pozitivno utjecati na društvo, a empatija je ključni 
element koji volontere motivira da aktivno doprinose dobrobiti 
drugih i čini njihovo volontersko iskustvo iznimno značajnim.

“ ”

Lejla Bolukbaši s pravom zaslužuje priznanje i podršku 
zajednice jer svojim primjerom pokazuje da se 
predanošću, radom i zalaganjem može utjecati na svijet 
oko nas. Aktivno učestvovanje mladih u volonterskim 
projektima ne samo da gradi njihove vještine i 
samopouzdanje već ih i osnažuje da prepoznaju važnost 
društvene odgovornosti. 

Posebno ističemo to kako Lejla svojim primjerom želi 
potaknuti sve mlade da pronađu svoju strast i pridruže 
se volonterskim aktivnostima. Poručuje nam da nema 
boljeg načina da se osjetimo korisnim i ostavimo 
pozitivan trag u svijetu oko sebe. Nada se da će i drugi 
pronaći radost u volontiranju kao što ju je i ona pronašla.

Lejli želimo da i dalje nastavi raditi stvari za opće dobro 
i na taj način pozitivno mijenjati svijet. Nadamo se i da 
ćemo inspirirani njenom pričom i sami početi unositi 
pozitivne promjene u naše živote.

RAM - RUBRIKA
AKTIVNIH MLADIH

Sanel Kopić
Svi naši bivši stipendisti predstavljaju riznicu bogatstva te se pisanju 
o njima uvijek rado vraćamo. Zahvaljujući njihovim koracima nakon 
obrazovanja, naše mlađe stipendiste, nastojimo inspirisati da nastave 
hrabro hoditi njihovim stopama i sanjati velike snove, stremeći 
njihovom ostvarenju! U ovomjesečnom biltenu donosimo vam životnu 
priču Sanela Kopića.

U nastavku članka saznajte kako su se to spojili Sanelovi putevi s 
putevima Fondacije Hastor, koji su to njegovi volonterski zadaci bili 
i kako ih je realizovao te kako je Sanel postao uposlenik jedne od 
najvećih kompanija na području Evrope koja se bavi proizvodnjom 
rashladnih sistema – „Daikin“.

Sanel Kopić rođen je u Olovu, mjesto Čuništa. Osnovnu školu završio 
je u rodnom mjestu, a srednju Ekonomsku školu pohađao je u Olovu. 
Nakon završetka srednje škole, upisuje Mašinski fakultet koji nije 
bio njegov prvi izbor, ali ga je ipak upisao, po uzoru na brata. Ipak, 
kada pogleda godine unazad, kaže da ništa ne bi mijenjao. U ovoj 
priči zanimanje je pronašlo njega i trenutno uživa u svom poslovnom 
angažmanu. Sanel nam je potvrdio da ljubav život mijenja iz temelja 
te svijet čini ljepšim mjestom za život! Postao je stipendista Fondacije 
Hastor zahvaljujući svojoj djevojci. Iako je period studiranja i pronalaska 
poslovnog angažmana bio veoma izazovan za oboje, to je tek jedan 
mali test koji je njihova ljubav uspješno položila i danas se tih vremena 
i uloge Fondacije Hastor u njihovim životima tada rado sjećaju kao 
bračni partneri.

ALUMNISTA
MJESECA

Fondaciju  je, kako naglašava, uvijek posmatrao prvenstveno kao porodicu koja je tu da pruži ruku 
u nevolji, ali, isto tako, da pruži priliku da i on bude podrška mlađim stipendistima kroz volonterske 
aktivnosti! Finansijska pomoć, kao i svima, uveliko je olakšala proces studiranja, ali to, naravno, nije ono 
zbog čega Sanel ponajviše pamti Fondaciju Hastor.

U  ovomjesečnom  Newsletteru donosimo vam priču o uzlaznoj putanji kojom je išla Sanelova karijera. 
Njegov put nije nimalo jednostavan, a put rasta i razvoja profesionalne karijere bio je iznimno dinamičan 
i trnovit. Već duži niz godina zaposlen je u firmi „Tehnoelektronik“ koja se bavi klimatizacijom, grijanjem 
i hlađenjem. Posao je težak i stresan, ali Sanel se osjeća ispunjeno. Njegovo prvo radno iskustvo bilo 
je u štampariji te je nakon završenog fakultetskog obrazovanja radio u Tuzli u pogonu „Termoelektrane 
Tuzla“. Potom, došla je ponuda iz „Tehnoelektronika“, gdje je Sanel svoju poslovnu karijeru nastavio 
graditi sve do danas. 

Što se tiče radnog iskustva, smatram da je najvažnije pokazati radne sposobnosti, odnosno, kompetencije 
na radnom mjestu. To je sasvim nešto drugo od onog čemu ste se nadali. Teško da ćete doći do posla iz 
snova, tj. onog kojim ste vi zadovoljni ako sjedite kući i čekate na njega. Odnekud se mora početi, a s jasnim 
ciljem i vizijom sigurno da možete stići tamo gdje ste naumili.

ALUMNISTA
MJESECA

Utjecaj Fondacije bio je velik i umnogome je 
pomogao Sanelu da postane ono što danas jeste. 
Volonterski počeci svakako su bili veoma izazovni, 
ali sve je dosta lakše kada ljubav provuče svoje 
niti. Rado se prisjeća svih tih izazova, snalaženja 
i volonterskih sati koje je proveo s mlađim 
stipendistima Fondacije, kojima je bio mentor:

U okviru volonterskih aktivnosti išao sam u selo 
nadomak Zvornika – Tršić, kako bih održavao 
mjesečne sastanke s mlađim stipendistima. 
Najveći problem bio je organizirati prijevoz, a 
potom bi uslijedilo pješačenje do sela te noćenje. 
Trebalo je sve to uraditi uz minimalno trošenje 
novca, što me puno toga naučilo. Volontiranje s 
mlađim stipendistima Fondacije Hastor ostalo 
je u posebnom sjećanju. Malo lakše je bilo kada 
sam volontirao u selu kod Olova. U Fondaciji sam 
upoznao stipendiste s kojima sam još uvijek u 
kontaktu i rado se prisjetimo nekih događaja iz 
tih vremena.

Trenuci koje će Sanel zauvijek pamtiti i jedne od 
najljepših uspomena koje ga vežu za Fondaciju 
jeste vrijeme provedeno s ostalim stipendistima 
dok su u kancelarijama Fondacije odgovarali na 
pisma školaraca, potom, dok su se organizirale 
društvene igre, izleti te druženja nakon sastanka. 
Sanel je kroz volonterske zadatke u Fondaciji 
stekao nove radne navike koje su mu apsolutno 
pomogle da se istakne na tržištu rada. Kako 
Sanel sam kaže, tržište je dovoljno veliko za 
sve. Trebamo se truditi da budemo lider u 
svojoj poslovnoj oblasti. Prosječan može biti 

svako, ali ipak, trebamo ići u korak s vremenom 
i biti konkurentni na većim tržištima rada. Radne 
navike iz Fondacije Hastor Sanel je prenio na 
poslovnu karijeru, nadogradio ih i tako dobio 
posao u kompaniji „Daikin“.

Sanel nam je otkrio da je osnovni recept za 
uspješnu karijeru komunikacija s drugima, o kojoj 
je on u Fondaciji Hastor naučio puno:

Ipak, na kraju shvatamo da je najvažnije naučiti 
se adekvatnoj komunikaciji s kolegama i 
klijentima, a takvo iskustvo možemo steći tokom 
bilo kojeg poslovnog angažmana. Iskustvo iz 
oblasti kojom se bavite prirodno dolazi ukoliko 
se dovoljno trudite.

Poruka za kraj našeg ovomjesečnog alumniste 
jeste:

Iz ličnog iskustva mogu poručiti 
stipendistima da u Fondaciji 
Hastor  iskoriste priliku da 
steknu nova iskustva i radne 
kompetencije kroz mogućnosti 
koje Fondacija nesebično pruža, 
pa i volonterski angažman, jer 
će sigurno obogatiti njihovu 
biografiju i olakšati pronalazak 
poslovnog angažmana. Tržište 
rada je dovoljno veliko za sve, ali 
moramo se po nečemu istaknuti. 
Fondacija Hastor nudi iznimne 
prilike da dovedete svoje 
sposobnosti do savršenstva i s 
lakoćom gradite svoj privatni i 
poslovni put.

“

”

Pripremila: Hana Kolasević

Kreiranje trajnih uspomena i prijateljstava 
kroz volonterizam

Fondacija Hastor obiluje ambicioznim, iskusnim 
i smjelim mladim ljudima koji svoje vještine 
pokazuju kroz ulogu mentora. Sastanci koje imaju 
priliku voditi svaki mjesec predstavljaju im odličnu 
podlogu za razvijanje raznovrsnih vještina, zatim 
za stjecanje novih znanja i iskustva te, ono što 
je možda i najbitnije, pružaju im mogućnost da 
pozitivno utječu na stipendiste s kojima obavljaju 
svoje volonterske sastanke. Cilj naše rubrike „Male 
priče velikih volontera“ je da donosi kreativne, 
inspirativne i zapanjujuće priče s volontiranja na 
terenu, a ovaj mjesec vam pružamo priliku da 
pročitate priču Maje Bojanić i njene volonterske 
grupe. Ujedno se nadamo da će vas ovaj tekst 
motivirati da u ovom mjesecu uradite nešto što 
će vas istinski ispuniti.

Maja Bojanić dolazi nam iz Dervente i studentica je prve 
godine Prirodno-matematičkog fakulteta u Banjoj Luci, 
nastavni smjer na Odsjeku za matematiku i informatiku. 
Maja je za Fondaciju Hastor saznala krajem devetog 
razreda osnovne škole, a početkom srednjoškolskog 
obrazovanja postaje i stipendistica.

Fondacija je dosta utjecala na moj napredak, a najveću 
promjenu vidim u svom odnosu prema doprinosu 
zajednici i volontiranju, ističe Maja, dok se prisjeća 
svojih početaka.

Ono što je specifično za Majinu priču jeste to da ona 
trenutno volontira kao mentorica učenici III razreda 
srednje škole u Derventi, a pored toga je i član Kluba 
za tehničke nauke, gdje održava instruktivnu nastavu 
učenicima kojima je potrebna. Uzimajući u obzir da 
je ovo njena prva godina u ulozi mentora, navodi da 
je stekla sjajno iskustvo i nova poznanstva, ali i da je 
naučila biti snalažljivija i kreativnija. I Maja i stipendistica 
s kojom volontira dolaze iz Dervente, malog grada koji 
nema mnogo prilika za volontiranje u zajednici, ali njih 
dvije zajedničkim snagama uvijek odrade neke lijepe 
i korisne aktivnosti. Maja navodi da je jako neobično 

MALE PRIČE
VELIKIH VOLONTERA

raditi sa samo jednom stipendisticom, ali 
svakako se trudi da sastanke pripremi isto 
onako kako bi ih pripremila da ima više 
učenika. Ovomjesečne sate volontiranja 
u lokalnoj zajednici Maja i njena učenica 
provele su u vrtiću u mjestu gdje žive. Naša 
mentorica je sve to isplanirala s jednom 
posebnom namjerom. Naime, učenica s 
kojom volontira istakla je da razmišlja o upisu 
na Fakultet za predškolsko obrazovanje te je 
Maja odlučila da ovim volontiranjem učenici 
pruži mogućnost da dublje istraži svoje želje 
i razmišljanja. Po dolasku u vrtić iz Uprave su 
im dodijelili dvije starije grupe djece, uzrasta 
od 4 do 5 godina.

Maja je bila u jednoj grupi, a stipendistica 
Erna u drugoj. Zajedno s djecom iz vrtića 
pravile su novogodišnje ukrase. Maja i Erna 
su se potrudile da unaprijed pripreme sve 
što je potrebno za izradu ukrasa te su po 
dolasku odmah počeli s izradom. Nakon toga 
su se igrale s djecom te nastojale što bolje 
upoznati kakav je to posao učiteljica u vrtiću. 
Po završetku svog volontiranja pomogle su i 
u pripremi djece za spavanje te su sa širokim 
osmijesima napustile prostorije vrtića.

Volontiranjem u zajednici uočavamo mnoge 
benefite, kako za mentore tako i za njihove 
učenike. Volontiranje u Fondaciji Hastor utječe 
u velikoj mjeri na svakog mentora jer nas uči 
da svoje znanje prenesemo na druge osobe, da 
se trudimo da im budemo uzori i da budemo 
najbolja verzija sebe, kaže naša mentorica. 
Maja je navela da zahvaljujući volonterskim 
aktivnostima svi učenici stipendisti imaju 
mogućnost da uče od svojih mentora, da 

učestvuju u volontiranju iznošenjem vlastitog 
mišljenja, kao i da grade sebe iz dana u dan. 
Volontiranje u zajednici potiče učenike da 
sutra budu bolja verzija sebe, da se ne plaše 
pomoći drugima i da se dobro  dobrim  uvijek 
vraća. Mjera u kojoj Fondacija Hastor i njeni 
mentori potiču na važnost volontiranja može 
se uočiti upravo kroz Majin primjer jer ističe 
kako kroz mentorski angažman u Fondaciji 
jača samopouzdanje i u njoj se budi želja za 
aktivnijim volontiranjem.

Za sami kraj, Maja je imala želju prenijeti 
jednu poruku svim trenutnim, ali i budućim 
stipendistima Fondacije Hastor:

Na pravom ste mjestu, 
iskoristite sve mogućnosti 
koje vam Fondacija pruža, 
te iskoristite volonterske 
sate kako biste unaprijedili 
sebe, podigli svoj nivo 
samopouzdanja i možda, 
jednog dana, sve to prenijeli 
na neke nove stipendiste.

“
”

Pripremila: Aida Suljić

MALE PRIČE
VELIKIH VOLONTERA

Kontaktirajte nas!

Bulevar Meše Selimovića 16, 
Sarajevo

033 774 789 
033 774 823 

fondacija@hastor.ba

Grafički dizajn

Sara Keserović

Naslovnica

Nejla Dedić

Januar
Dok mi hladnoća obraze para

Osjećam kako je prošla
Godina stara
A nova tu je

I već mi se smiješi
Nagrađuje me svojom ljepotom

Ljepotom novog dana i toplog doma
Osjetih da me melanholija

Po ramenu tapše
Za onim što prođe

A možda to i ne doživjeh
U momentu, u tom dahu
Otrgnuh se misli teškoj
I sa osmijehom odlučih
Da je sve što me čeka
Samo jedan lijepi, mali 

Djelić moga vijeka.

Nikolina Stanar

POETSKI
KUTAK


